Vinstrihreyfingin – grænt framboð

Landsfundur í Reykjavík 19.-21. október 2001

„Byggjum framtíð á fjölbreytni“

ályktun um atvinnu- og byggðamál

Landsfundur Vinstrihreyfingarinnar – græns framboðs, haldinn í Reykjavík 19. – 21. október 2001, telur það mikilvæga grundvallarforsendu í velferðarsamfélagi að tryggja fulla atvinnu og störf við hæfi. Jafnframt minnir fundurinn á að næg og fjölbreytt atvinna ásamt öflugri velferðarþjónustu, traustu menningarlífi og öruggu umhverfi er grundvöllur hverrar lífvænlegrar byggðar og forsenda farsællar byggðaþróunar.

Fjölbreytni og sjálfbær þróun eru lykilorðin við uppbyggingu atvinnulífs til framtíðar. Landsfundurinn minnir á þá staðreynd að meiri hluti nýrra starfa verður til í smáum og meðalstórum fyrirtækjum. Áhersla stjórnvalda á uppbyggingu fárra risastórra fyrirtækja gengur þvert gegn dómi reynslunnar og leiðir til einhæfni, en ekki þeirrar fjölbreytni og þess vaxtarumhverfis sem æskilegast er. 

Vandi íslensk atvinnulífs felst ekki í því að það skorti tækifæri og möguleika. Fyrir landsbyggðina skiptir mestu að eytt sé þeim aðstöðumun sem er öllu atvinnu- og mannlífi þar mótdrægur að ekki sé talað um þá erfiðleika sem því eru samfara að koma þar nýjum fyrirtækjum á fót og hlúa að nýsköpun og þróun. Lélegar samgöngur, mikill flutningskostnaður, lakari fjarskipti, dýrari orka, erfiðleikar við að sækja sérhæfða þjónustu, vandkvæði á að fá lánafyrirgreiðslu og jafnvel venjulega bankaþjónustu; þetta og margt fleira, ásamt ómarkvissri og máttlausri byggðastefnu, eru erfiðustu hindranirnar í vegi nýsköpunar í atvinnu- og byggðamálum á landsbyggðinni. Stjórnvöldum væri nær að ráðast á þennan aðstöðumun en einblína á eitt álver sem lausn í byggðamálum eða öllu heldur fjarvistarsönnun frá því að aðhafast nokkuð marktækt gagnvart hinum almenna atvinnu- og byggðavanda.

Möguleikar íslensks atvinnulífs til að sækja fram og þróast, jafnt í sveit og borg, eru miklir ef rétt er á málum haldið. Ýmsir nágrannar okkar hafa sýnt að með réttum áherslum og hugarfari er hægt að hafa mikil áhrif til góðs á byggðaþróun jafnvel þó aðstæður séu erfiðar eins og í Norður- og Vestur-Noregi, á vesturströnd Írlands, á Skosku eyjunum og í Hálöndunum. Möguleikar fjölbreyttrar ferðaþjónustu, hágæða matvælaframleiðslu og matvælaiðnaðar, vatnsútflutningur, lyfja- og heilsuvöruiðnaður, vistvænn orkubúskapur, hugvits- og þekkingargreinar, listiðnaður og handverk, iðnaður og þjónusta og ýmiskonar virðisaukandi starfsemi tengd undirstöðugreinum eins og landbúnaði og sjávarútvegi; þetta allt og fjölmargt fleira býður upp á ótalmörg tækifæri. Sumar þessara atvinnugreina hafa einmitt verið að stórauka hlut sinn í útflutningstekjum og verðmætasköpun þjóðarinnar undanfarin ár. Það eru því fáar kenningar vitlausari og í raun hættulegri um þessar mundir en álnauðhyggjan, fullyrðingarnar um að ekkert annað en meiri stóriðja og ennþá meiri stóriðja geti skapað hér ný störf og aukið verðmætasköpun. Það er rangt og hættulegt að halda slíku fram. Í því er fólgin vantraustsyfirlýsing gagnvart öðrum sviðum atvinnuþróunar. Þessar áherslur eru á skjön við framsækna atvinnustefnu og það gengur gegn dómi reynslunnar um það hvaða áherslur í nýsköpunar- og atvinnuþróunarstarfi skili mestum árangri.

   Vinstrihreyfingin – grænt framboð hefur lagt til að mótuð verði rammaáætlun um sjálfbæra atvinnustefnu í samræmi við Dagskrá 21 og Staðardagskrá 21 og henni hrint í framkvæmd með markvissum hætti. Ein helsta forsenda þess að svo geti orðið er að vinna gegn þeirri tortryggni sem oftar en ekki stafar af því að litið er á umhverfisvernd sem dragbít eða jafnvel andstæðu þróttmikils atvinnulífs. Því þarf að efla skilning og þekkingu á þeim miklu atvinnutækifærum sem í raun felast í markvissri og metnaðarfullri umhverfis- og náttúruvernd. Vernd náttúru og umhverfis er ekki einungis skylda okkar við komandi kynslóðir, heldur einnig uppspretta tækifæra, ekki síst á landsbyggðinni.

Landsfundurinn ítrekar stefnu Vinstrihreyfingarinnar – græns framboðs í byggðamálum, sem fylgt hefur verið eftir á Alþingi með tillögum um aðgerðir. Mikilvægt er að sátt náist um leiðir til að leysa þann knýjandi vanda sem byggðaþróun undanfarinna ára hefur skapað. Sá vandi bitnar á samfélaginu öllu, jafnt þéttbýli sem dreifbýli. Hann veldur ekki aðeins fjölda einstaklinga og fjölskyldna fjárhagslegum skaða og veikir þau samfélög sem verða fyrir fólksfækkun, heldur hefur hann í för með sér mikinn kostnað vegna uppbyggingar þjónustu í öðrum samfélögum. 

Landsfundur Vinstrihreyfingarinnar – græns framboðs, haldinn í Reykjavík 19. - 21. október 2001, skorar á Alþingi Íslendinga að samþykkja tillögu þingflokks VG um aukaþing Alþingis um byggðamál í janúar árið 2002 þar sem fjallað verði um framtíðarþróun byggðar í landinu og í framhaldi af því mótuð markviss byggðastefna til næstu tveggja áratuga. Í tengslum við þingið verði haldin almenn byggðaráðstefna með aðild sveitarstjórna, helstu stofnana sem annast byggðamál á vegum hins opinbera, svo og félagasamtaka og einstaklinga. 

Landsfundurinn tekur eindregið undir tillögu þingflokks VG um sérstakt átak til að treysta byggð og efla atvinnulíf á landsbyggðinni, þar sem áhersla verði á fjölbreytni í atvinnusköpun og stuðning við hvers konar nýsköpun og þróun. Landsfundurinn minnir á nauðsyn þess að taka sérstakt tillit til sjónarmiða og þarfa kvenna í þessu samhengi. Einn þátturinn í byggðaþróun undanfarinna ára er einmitt sá að samfélagið hefur ekki brugðist við þeirri staðreynd að konur sjá sjálfum sér og fjölskyldum farborða ekki síður en karlar. Ekki síst þess vegna er svo nauðsynlegt að stuðla að sem mestri fjölbreytni í atvinnulífinu svo að allir finni þar störf við hæfi. 

